
Мәктәпкә әзерлек төркемендә ана теле дәресе
Максат:

1. Сөйләм телен үстерү; төрле символлар кулланып җөмләләрне дөрес төзергә өйрәтү;

2. Образлы чагыштыруларны сөйләмдә куллана белергә өйрәтү;

3. Матур әдәбият әсәрендә образлы әйтемнәрне табып күрсәтә белү;

4. Бармак уеннарын һәм драматизация кулланып сәнгатьле сөйләм телен үстерү;

Җиһазлау: 

туп, төсле җәймәләр, төсле кәгазьдән геометрик фигуралар, магнитофон. 
Дәрес барышы:

1. Исәнләшү.

2. Тәрбияче: Балалар, без үзара исәнләштек, бер-беребезгә исәнлек теләдек. Менә хәзер без сезнең белән кара-каршы күреп сөйләшә алабыз. Ә бер-береңне күрмичә, ерактагы кешеләр белән ничек аралашып була? (СМС, хат язып, интернет аша, телефоннан шалтыратып). Әйе, телефоннан башка яшәүне хәзер күз алдына да китереп булмый. Сөйләшер өчен нәрсә кирәк соң? Мин сезгә хәзер бер табышмак әйтәм, игътибар белән тыңлагыз.

“Сөяге юк, теше юк, сөйләмәгән сүзе юк”. (Тел).

Дөрес, бу табышмак авыздагы тел турында. Тел булмаса, без бер сүз дә әйтә алмас идек. “Тел” сүзенең икенче аңлатмасы да бар. Ул безнең сөйләм теле.

Тел турында өйрәнгән мәкальләрне искә төшереп китик әле.

Балалар:

- Теле татлының – дусы күп.
- Татлы тел тимер капканы ачар.
- Сөйли белсәң, тыңлый да бел.

- Теле барның – иле бар.

- Тел - белемнең ачкычы, акылның баскычы.

Тәрбияче: 

 - Әйе, акыл баскычыннан атлау өчен сөйләм телен үстерү мөһим. Без дә сезнең белән матур һәм дөрес итеп сөйләшә белү өстендә эшлибез. Бүгенге дәрестә образлы, тәэсирле сүзләр турында, сәнгатьле сөйләм турында сөйләшербез.

Сөйләм телен матурлау, баету өчен чагыштыргыч, образлы, тәэсирле сүзләр кулланыла.

Балалар, мин сезгә гади җөмләләр әйтәм. Ә сез бу җөмләләрне, зәңгәр түгәрәкләр кулланып, образлы сүзләр белән тулыландырып төзегез.

- Великан (тау кебек) зур.

- Чыршы (керпе кебек) энәле.

- Стаканда су (боз кебек) салкын.

- Баланың борыны (төймә кебек) кечкенә.

- Җиргә (мамык кебек йомшак) кар ява.

- Без (келәм кебек йомшак) үләннән атладык.

 3. “Туплы уен”.

Тәрбияче: Балалар, сез мин әйткән сүз төзмәләрен тәбигать күренешләренә бәйләп, алыштырып әйтегез. Туп кемдә, шул әйтә.

 - Бүре улый – җил улый;
 - Яңгыр ява – яфрак ява;

 - Ишекне кеше шакый – ишекне җил шакый;

 - Самолет оча – яфраклар оча;

 - Кыз көлә – кояш көлә;
 - Бәби елый – табигать елый;

 - Кешеләр йөзә – болытлар йөзә;
 - Малай киенә – урман киенә;

 - Балалар йөгерә – елгалар йөгерә;

 - Бала йокыдан уяна – җир йокыдан уяна;

 - Әти агачтан алма эзә – җил алманы эзә;

 - Бала уйный – җил-буран уйный. 

4. Тәрбияче: Балалар, әйтегез әле, зинһар, хәзер елның кайсы вакыты? (кыш)
Әйе, кыш. Кар көртләре биек таулар кебек. Карның тагын нинди булганын өйрәнгән шигырьләрдән карап китик әле. 

Балалар өйрәнгән шигырьләрне укыйлар:
Урамнарга, бакчаларга,

Урман, кырлар өстенә

Ак мамыктай күбәләк кар

Төшә дә төшә генә.

Тәрбияче: Балалар, бу әсәрдә кар турында ничек әйтелә? (ак мамыктай күбәләк...)

Ап-ак тун киеп кыш килде,

Яфрак-яфрак кар ява.

Без дә кидек җылы туннар,

Куркытмый салкын һава.

Тәңкә карлар сипкән,

Җирне ап-ак иткән;

Чыршы, каен, имән

Кардан чикмән кигән.

Ә кыш көлә, көлә

Битебездән үбә,

Алсу була безнең

Битләр шуңа күрә.

Һәр әсәрне анализлау үткәрелә.

5. Физминутка: “Кышкы урман”.

- Куян, син кайда?

- Кышкы урманда.

- Куян, син кайда?

- Карлы буранда.

“Куян” керә. Үзе турында табышмак әйтә:

Йөртә ул озын колак,

Үзе гаҗәеп куркак.

Уйланма инде озак,

Нәрсә ул? Йә уйлап бак.

- Әйе, мин куян. Мин сезнең белән уйнарга килдем. Әйдә минем белән түгәрәккә басыгыз.
Шигырьне сүзләренә туры килгән хәрәкәтләр белән сөйләү (логоритмика):

Кышкы урманга килдек,

Матур урыннар күрдек.

Тун кигән каен – уңда,

Ямь-яшел чыршы – сулда.

Кар бөртекләре оча,

Әйләнеп җирне коча.

Әнә куян сикерә,

Ул бүредән элдертә.

Без аннан да качабыз,

Тотмас безне ул явыз,

Аю бабай ял итә,

Тәмләп йокыга китә,

Кызылтүшләр очалар.

Бигрәк тә матур алар.

Урамда рәхәт булса да,

Өйгә кайтыйк, балалар.

6. Балалар өстәлләр янына чакырыла.

Тәрбияче: Кар, кыш турында күп сөйләштек. Урманнарыбыздагы хайваннар, кошлар турында искә төшерик әле. Бармакларны әзерләдек.

“Бармакларны уйнатабыз” уеннары:
Килә аю атлап, аягы баса лап-лап.

Урманда йөри, умартада бал көри.

Сорыдыр төсе, үткендер теше,

Урманда йөри, куяннар эзли.

Урманда бар зур койрыклы, җитез тиен,

Агач башларында яши кышын, җәен.

Әй куян, куян, кечкенә генә,

Бик йомшак кына, бик куркак кына.

Көлтә-көлтә койрыгым, селки-селки барамын.

Кетәклеккә кереп мин тавык, чебеш аламын.

Энәле бүрек бара, булдырсаң – тотып кара.

Поши урманда яши, үлән һәм печән ашый.

Кара карга төште карга,

Сикергәли ап-ак карда.

Тук –тук тукран, тукылдатып утырам.

Агачтагы кортларның барсын ашап бетерәм.

Чыпчык, чыпчык, чык-чырык, 

Җим сиптем, кил тиз очып!

Ябалак, ябалак, йөрмә чеби сагалап,

Чебиемне бирмәм, күземә күренмә, көш!

7. “Төсле җәймәләр” уены. Балалар төсле җәймәләр кияләр һәм һәр төскә атамалар бирәләр. Әйтелгән әйберне рәсемгә төшерәләр. 

- Мин, әни кебек ягымлы, сары кояш.

- Мин, балдай татлы, кызыл алма.

- Мин, кояштай түгәрәк, әфлисун.

- Мин, боз кебек салкын сулы, елга.

- Мин, төн кебек караңгы, болыт.

- Мин, таң кебек, алсу чәчәк.

- Мин, кар кебек, ак чәчәк.

- Мин, хуш исле, яшел үлән.

- Мин, бал кебек тәмле, слива.

- Мин, әкияттәгедәй, йолдызлы төн.

8. Дәрескә йомгак ясау.
